
E-mail: ikromshukurov93@gmail.com

Annotatsiya: Ushbu maqolada turizm sohasining zamonaviy global iqtisodiyotdagi o‘rni, uning iqtisodiy o‘sishga ta’siri 
hamda barqaror rivojlanishini ta’minlashda ekonometrik modellashtirishning ahamiyati yoritilgan. Turizmni ekonometrik 
modellashtirish bo‘yicha prognozlash, o‘zaro ta’sirni aniqlash, tashqi omillar ta’siri tahlil etish, hududlararo farqlarni 
o‘rganish yo‘nalishlaridan keng foydalanilgan. Samarqand viloyati misolida 2016–2025 yillardagi xorijiy turistlar oqimi 
dinamikasi o‘rganilib, pandemiya ta’siri va tiklanish tendensiyalari aniqlangan. Natijalar turizm oqimlari va makroiqtisodiy 
ko‘rsatkichlar o‘rtasida ijobiy o‘zaro bog‘liqlik mavjudligini tasdiqladi. Maqola yakunida turizmni barqaror rivojlantirish, 
infratuzilmani modernizatsiya qilish, marketing siyosatini kuchaytirish va ilmiy innovatsiyalarni tatbiq etish bo‘yicha amaliy 
takliflar ishlab chiqilgan.

Kalit soʻzlar: turizm, ekonometrik modellashtirish, vaqtli qator, regressiya, kointegratsiya, panel ma’lumot, prognozlash, 
barqaror rivojlanish, Samarqand, turistik oqimlar.
Abstract: This article discusses the role of the tourism sector in the modern global economy, its impact on economic 
growth and the importance of econometric modeling in ensuring its sustainable development. The areas of forecasting, 
identifying interactions, analyzing the impact of external factors, and studying interregional differences were widely used 
in econometric modeling of tourism. Using the example of the Samarkand region, the dynamics of foreign tourist flows in 
2016–2025 were studied, and the impact of the pandemic and recovery trends were identified. The results confirmed the 
existence of a positive correlation between tourism flows and macroeconomic indicators. At the end of the article, practical 
proposals were developed for the sustainable development of tourism, modernization of infrastructure, strengthening 
marketing policy, and the implementation of scientific innovations.

Key words: tourism, econometric modeling, time series, regression, cointegration, panel data, forecasting, sustainable 
development, Samarkand, tourist flows.
Аннотация: В данной статье рассматривается роль сферы туризма в современной мировой экономике, ее влияние 
на экономический рост и значение эконометрического моделирования в обеспечении ее устойчивого развития. 
В эконометрическом моделировании туризма широко использовались направления прогнозирования, выявления 
взаимодействий, анализа воздействия внешних факторов и изучения межрегиональных различий. На примере 
Самаркандской области изучена динамика иностранных туристских потоков в 2016–2025 годах, выявлены 
влияние пандемии и тенденции восстановления. Результаты подтвердили наличие положительной корреляции 
между туристскими потоками и макроэкономическими показателями. В конце статьи разработаны практические 
предложения по устойчивому развитию туризма, модернизации инфраструктуры, усилению маркетинговой 
политики и внедрению научных инноваций.

Ключевые слова: туризм, эконометрическое моделирование, временные ряды, регрессия, коинтеграция, 
панельные данные, прогнозирование, устойчивое развитие, Самарканд, туристские потоки.

K I R I S H
Turizm — zamonaviy global iqtisodiyotning eng dinamik rivojlanayotgan tarmoqlaridan biri bo‘lib, u nafaqat 

xalqaro savdo va xizmatlar eksporti hajmini oshiradi, balki mamlakatning ijtimoiy-iqtisodiy taraqqiyotiga, yangi 
ish o‘rinlari yaratishga, infratuzilmani modernizatsiya qilishga va milliy imijni shakllantirishga ham bevosita ta’sir 
ko‘rsatadi. Bugungi kunda turizm sohasi yalpi ichki mahsulot (YAIM) tarkibida muhim ulushni egallab bormoqda 
va ko‘plab davlatlar uchun strategik iqtisodiy yo‘nalish sifatida qaralmoqda[1].

Sohani samarali rivojlantirish va istiqboldagi imkoniyatlarini aniq prognozlash jarayonida ekonometrik 
modellashtirish usullari alohida o‘rin tutadi. Chunki turizm - ko‘p omilli tizim bo‘lib, unda iqtisodiy, ijtimoiy, 
siyosiy, ekologik va hatto madaniy jarayonlar bir-biriga uzviy bog‘langan. Ekonometrik modellar yordamida 
turistik oqimlarning shakllanishi, tashqi va ichki talabning o‘zgarishi, turizm xizmatlari bozoridagi taklif hajmi, 
infratuzilma rivojlanishining samaradorligi kabi ko‘plab omillarni ilmiy asosda tahlil qilish mumkin.

Bundan tashqari, turizm sohasiga ta’sir etuvchi tashqi omillar - masalan, global iqtisodiy inqirozlar, 
pandemiyalar, xalqaro siyosiy vaziyatdagi o‘zgarishlar, ekologik cheklovlar yoki vizasiz tartiblarning joriy etilishi 
kabi holatlarning oqibatlarini matematik modellar orqali baholash imkoniyati mavjud. Shu yo‘l bilan nafaqat 
hozirgi holatni chuqur anglash, balki turizmni rivojlantirish bo‘yicha strategik qarorlarni asoslash ham mumkin 
bo‘ladi[2].

Ekonometrik usullar yordamida turizm sohasidagi asosiy tendensiyalarni aniqlash, vaqtli qatorlar asosida 
kelgusidagi prognozlarni shakllantirish, panel ma’lumotlar orqali hududlar kesimida taqqoslashlar olib borish 
va turizm barqarorligini ta’minlovchi omillarni aniqlash mumkin. Bu esa, o‘z navbatida, davlat siyosatini 
shakllantirish, investitsion loyihalarni rejalashtirish va resurslardan oqilona foydalanishda samarali vosita bo‘lib 
xizmat qiladi.

Shu tariqa, turizmni ekonometrik modellashtirish nafaqat ilmiy tahlil vositasi, balki sohaning uzoq muddatli 
rivojlanish strategiyasini ishlab chiqishda, barqarorlikni ta’minlashda va xalqaro maydondagi raqobatbardoshlikni 
oshirishda muhim ahamiyatga ega jarayon hisoblanadi.

M A V Z U G A  O I D  A D A B I Y O T L A R  S H A R H I 
Turizm sohasini ekonometrik modellashtirish bo‘yicha olib borilgan ilmiy izlanishlar, avvalo, turizm 

oqimlari va ularning makroiqtisodiy ko‘rsatkichlarga ta’sirini o‘rganishga qaratilgan. Jahon miqyosida turizm 
iqtisodiyotning xizmatlar sektori ichida eng tez sur’atlarda rivojlanayotgan tarmoqlardan biri sifatida ko‘riladi va 
u yalpi ichki mahsulot (YAIM), to‘lov balansi, investitsiya oqimlari va bandlikka sezilarli ta’sir ko‘rsatishi ilmiy 
adabiyotlarda qayd etilgan (UNWTO, 2022; Dritsakis, 2004).

Turizm oqimlarini prognozlash borasida vaqtli qatorlar modellashtirish usullari keng qo‘llanadi. Masalan, 
Box–Jenkins ARIMA modellari, GARCH tipidagi volatillik modellaridan foydalanilgan tadqiqotlarda qisqa muddatli 
prognozlash samarali natijalar bergani ko‘rsatilgan. Shu bilan birga, iqtisodiy va ijtimoiy ko‘rsatkichlarning turizm 
talabiga ta’sirini o‘rganishda ko‘p regressiyali modellar va panel ma’lumotlar regressiyalari keng qo‘llanadi[3].

Shuningdek, turizm va iqtisodiy o‘sish o‘rtasidagi o‘zaro bog‘liqlikni aniqlash bo‘yicha kointegratsiya tahlillari 
va Granger sabab-oqibat testlari ham muhim o‘rin tutadi. Masalan, Eilat va Einav (2004) tadqiqotida turizmning 
iqtisodiy o‘sishdagi hissasi uzoq muddatli barqaror omil sifatida asoslangan. Xuddi shunday, turizm oqimlariga 
siyosiy barqarorlik, transport infratuzilmasi, viza rejimlari va ekologik omillarning ta’siri ham iqtisodiy-matematik 
modellar yordamida o‘rganilgan (Seetanah, 2011)[4].

So‘nggi yillarda pandemiya sharoitida olib borilgan tadqiqotlarda turizmga ta’sir etuvchi favqulodda omillarni 
baholashda Difference-in-Differences (DiD) va strukturaviy vektor autoregressiya (SVAR) modellaridan ham 
foydalanilmoqda. Bu esa iqtisodiy zarbalarning turizm sohasi va unga bog‘liq sektorlarga ta’sirini aniqlash 
imkonini beradi (Gössling et al., 2020)[5].

Hududiy darajada turizmni tahlil qilishda panel ma’lumotlar va klaster tahlil usullari ko‘plab tadqiqotlarda 
qo‘llanib, turizm rivojlanishining mintaqaviy tafovutlarini, hududlararo resurslardan foydalanish samaradorligini 
ochib berishga xizmat qilgan. Bunda, masalan, infratuzilma sifati, investitsiya hajmi, transport imkoniyatlari, 
xizmatlar sektori ulushi kabi omillarni modellashtirish orqali turizm barqarorlik indekslari ishlab chiqilgan.

O‘zbekiston misolida olib borilgan adabiyotlarda (Qodirov, 2020) turizm sohasining YAIMdagi ulushi, 
xalqaro turistlar oqimi va valyuta tushumlari bo‘yicha ekonometrik tahlillar mavjud bo‘lib, ular turizmning milliy 
iqtisodiyotda barqaror daromad manbai sifatida muhimligini asoslab beradi. Shuningdek, Samarqand, Buxoro, 
Xiva kabi tarixiy markazlarda olib borilgan amaliy tadqiqotlarda turizm oqimlarining hududiy iqtisodiyot va 
ijtimoiy infratuzilma rivojiga bevosita ta’siri ilmiy asosda ko‘rsatib o‘tilgan[6].

Umuman olganda, adabiyotlarda turizmni ekonometrik modellashtirish bo‘yicha quyidagi asosiy yo‘nalishlar 
ajralib turadi:

1. Prognozlash - vaqtli qator modellaridan foydalanib turistik oqimlarni qisqa va o‘rta muddatda bashorat 
qilish.

2. O‘zaro ta’sirni aniqlash - turizm va iqtisodiy o‘sish, bandlik, infratuzilma rivoji o‘rtasidagi munosabatlarni 
kointegratsiya va sabab-oqibat testlari orqali aniqlash.

3. Tashqi omillar ta’siri - siyosiy, ekologik va global shoklarning turizm rivojlanishiga ta’sirini strukturaviy 
modellar yordamida tahlil qilish.

4. Hududiy tahlil - panel ma’lumotlar asosida hududlararo farqlarni o‘rganish, turizm barqarorlik indekslarini 
ishlab chiqish.

Bu tahlillar shuni ko‘rsatadiki, turizmni rivojlantirishda an’anaviy statistik usullar bilan cheklanib bo‘lmaydi, 
balki kompleks ekonometrik modellashtirish orqali ilmiy asoslangan qarorlar qabul qilish zarur.

T A D Q I Q O T  M E T O D O L O G I YA S I
Ushbu tadqiqot metodologiyasi turizm sohasining rivojlanish tendensiyalari, xorijiy turistlar oqimi va ularning 

iqtisodiy ko‘rsatkichlarga ta’sirini ekonometrik modellar orqali tahlil qilishga asoslanadi. Metodologik yondashuv 
bir nechta bosqichlarni o‘z ichiga oladi:

Birinchidan, ma’lumotlar bazasini shakllantirish bosqichi amalga oshiriladi. Bunda O‘zbekiston Respublikasi 
Davlat statistika qo‘mitasi, BMTning Jahon turizm tashkiloti (UNWTO), Jahon banki va boshqa xalqaro 
tashkilotlarning ochiq ma’lumotlaridan foydalaniladi. Ma’lumotlar asosan vaqtli qatorlar (2010–2024-yillar), 
panel ma’lumotlar (hududlar kesimida) va makroiqtisodiy ko‘rsatkichlardan iborat bo‘ladi.

Ikkinchidan, ekonometrik usullar tanlanadi. Turistik oqimlarning dinamikasini o‘rganishda vaqtli qator 
modellaridan (ARIMA, SARIMA, Exponential Smoothing), tashqi omillar ta’sirini aniqlashda ko‘p omilli 
regressiya tahlillari (OLS, GLS), uzoq muddatli bog‘lanishlarni baholashda esa kointegratsiya yondashuvlari 
(Engle–Granger testi, Johansen usuli) qo‘llaniladi. Panel ma’lumotlar asosida esa Fixed Effects (FE) va Random 
Effects (RE) modellari yordamida hududiy tafovutlar aniqlanadi.

Uchinchidan, sabablilik va ta’sirchanlikni tekshirish maqsadida Granger sabab-oqibat testi, VAR va SVAR 
modellaridan foydalaniladi. Bu yondashuv turizm oqimlari bilan iqtisodiy o‘sish, valyuta tushumlari, infratuzilma 
investitsiyalari o‘rtasidagi o‘zaro bog‘liqlikni aniqlash imkonini beradi.

To‘rtinchidan, turizmga ta’sir etuvchi tashqi shoklarni baholash metodikasi qo‘llanadi. Masalan, COVID-19 
pandemiyasi, xalqaro siyosiy qarorlar, ekologik cheklovlar va vizasiz tartiblarning joriy etilishi kabi omillarni 
aniqlash uchun Difference-in-Differences (DiD) va Dummy Variable regressiya modellari ishlatiladi.

Beshinchidan, prognozlash va barqarorlikni baholash bosqichi amalga oshiriladi. Bunda turizm barqarorlik 
indekslari (Tourism Sustainability Index) shakllantiriladi, iqtisodiy, ekologik va ijtimoiy ko‘rsatkichlar o‘zaro 
bog‘langan holda ko‘rib chiqiladi. Shuningdek, vaqtli qator modellaridan foydalangan holda qisqa va o‘rta 
muddatli prognozlar ishlab chiqiladi.

Metodologiya doirasida statistik va ekonometrik tahlil uchun Stata, EViews, R va Python dasturlaridan 
foydalanish rejalashtiriladi. Ushbu dasturlar turli xil testlar (stasionarlik testi, heteroskedastiklik, multikollinearlik 
va avtokorrelyatsiya sinovlari) yordamida natijalarning ishonchliligini tekshirish imkonini beradi.

Umuman olganda, tanlangan metodologik yondashuv turizm sohasini kompleks ravishda o‘rganishga, 
iqtisodiy, siyosiy va ekologik omillarning ta’sirini ilmiy asosda baholashga, shuningdek, samarali prognozlar va 
boshqaruv qarorlarini ishlab chiqishga xizmat qiladi.

T A H L I L  V A  N A T I J A L A R
Tadqiqot natijalari turizm sohasini ekonometrik modellashtirish samaradorligini tasdiqladi. Avvalo, vaqtli 

qatorlar asosida olib borilgan tahlillar xorijiy turistlar oqimlarida aniq davriy tebranishlar va trend yo‘nalishlarini 
ko‘rsatdi. Xususan, Samarqand viloyatiga 2016–2019-yillarda xorijiy turistlar sonining barqaror o‘sish 
tendensiyasi kuzatilgan bo‘lsa, 2020 yilda pandemiya sharoitida keskin pasayish sodir bo‘ldi. Bu holat global 
shoklarning turizm oqimlariga sezgirligini va tashqi omillarning keskin ta’sir kuchini namoyon etdi. Keyingi 
yillarda (2021–2025) turistlar oqimining tezkor tiklanishi esa turizm infratuzilmasining jozibadorligi va hududning 
tarixiy-madaniy meros salohiyati yuqoriligini ko‘rsatdi.

1-rasm. O‘zbekiston Respublikasiga tashrif buyurgan chet el fuqarolarining turistik safarlari soni (ming safar)[7]

2025-yil yanvar-iyun oylarida O‘zbekiston Respublikasiga turistik maqsadlarda kelgan xorijiy davlatlar 
fuqarolarining umumiy safarlari soni 5 256,2 mingtani tashkil etib, 2024-yilning mos davriga nisbatan 1 725,4 
mingtaga ortgan. So‘nggi besh yillikda O‘zbekiston Respublikasiga turistik maqsadlarda kelgan xorijiy davlatlar 
fuqarolarining soni o‘sib bormoqda.

2-rasm. Turistik safarlar sonining maqsadlar bo‘yicha taqsimlanishi (ming safar)

2025-yilning I yarim yilligida qarindoshlarni yo‘qlash maqsadida amalga oshirilgan kiruvchi safarlar soni 
3 596,8 mingtani (ya’ni O‘zbekiston Respublikasiga turistik maqsadlarda tashrif buyurgan chet el fuqarolari 
safarlarining umumiy sonidan 68,4 % i) tashkil etgan, 2024-yilning shu davriga nisbatan 805,7 mingtaga ortgan. 
Xizmat safarlari soni 594,0 mingtani tashkil etib, 512,8 mingtaga (7 barobar) ortgan. Bo‘sh vaqtni o‘tkazish 
va dam olish maqsadidagi turistik safarlar soni 783,7 mingtani tashkil etib, 255,1 mingtaga (48,3 %) ortgan, 
Tijorat maqsadidagi safarlar 223,6 mingtani tashkil etib, 158,6 mingtaga (3,4 barobar) oshgan. Davolanish 
maqsadidagi safarlar 48,6 mingtani tashkil etib, 8,3 mingtaga (14,6 %) kamaygan. O‘qish maqsadidagi safarlar 
9,5 mingtani tashkil etib, 1,4 mingtaga (17,3 %) ortgan.

Regressiya modellari natijalari turistik oqimlar shakllanishida bir nechta omillar hal qiluvchi ahamiyatga 
ega ekanini aniqlaydi. Jumladan, valyuta kursining barqarorligi, transport infratuzilmasi rivojlanganligi, xalqaro 
marketing faoliyati hamda vizasiz tartiblarning joriy etilishi xorijiy turistlar soniga ijobiy ta’sir ko‘rsatadi. Shu bilan 
birga, siyosiy barqarorlik va hududiy xavfsizlik omillari ham turistlarning qaror qabul qilishida asosiy determinant 
sifatida qayd etadi.

Panel ma’lumotlar tahlili asosida turizm rivojlanishining hududiy tafovutlari ham aniqlangan. Natijalarga 
ko‘ra, Samarqand, Buxoro va Xorazm viloyatlarida turizmning iqtisodiy o‘sishga qo‘shgan hissasi yuqori bo‘lsa, 
ayrim chekka hududlarda infratuzilma yetishmovchiligi sababli turizm oqimlari sustroq rivojlanmoqda. Bu esa 
hududiy barqarorlikni ta’minlash uchun differensial yondashuvni talab etishini ko‘rsatadi.

Kointegratsiya tahlillari turizm oqimlari va makroiqtisodiy ko‘rsatkichlar (YAIM, bandlik, investitsiya hajmi) 
o‘rtasida uzoq muddatli bog‘lanish mavjudligini tasdiqlaydi. Granger sabab-oqibat testlari esa turizm nafaqat 
iqtisodiy o‘sishning natijasi, balki uning muhim drayveri ekanini isbotlaydi. Bu natija xalqaro ilmiy adabiyotlarda 
qayd etilgan xulosalar bilan uyg‘unlikda bo‘lib, O‘zbekiston misolida ham turizm sektorining strategik ahamiyatini 
ko‘rsatadi.

Shuningdek, pandemiya davri va undan keyingi yillarda turizm sohasiga ta’sir qilgan shok omillarini 
baholashda qo‘llanilgan Difference-in-Differences (DiD) modellari turizm oqimlarining tiklanishi davlat tomonidan 
ko‘rilgan qo‘llab-quvvatlash choralariga (soliq imtiyozlari, investitsiya dasturlari, turizm infratuzilmasiga 
qaratilgan mablag‘lar) sezilarli darajada bog‘liq bo‘lganini ko‘rsatadi.

Natijalar shuni ko‘rsatadiki, turizmni rivojlantirish bo‘yicha siyosiy qarorlar va iqtisodiy strategiyalarni 
ishlab chiqishda oddiy statistik yondashuv bilan cheklanib bo‘lmaydi. Buning o‘rniga, kompleks ekonometrik 
modellashtirish orqali turizm sohasining zamonaviy global iqtisodiy tizimdagi rolini to‘liq baholash, tashqi va 
ichki omillar ta’sirini ilmiy asosda aniqlash va prognozlash zarur.

Umuman olganda, tadqiqot natijalari turizm sohasini rivojlantirish bo‘yicha quyidagi ilmiy-amaliy xulosalarni 
beradi:

- turizm oqimlari va makroiqtisodiy ko‘rsatkichlar o‘rtasida barqaror va ikki tomonlama bog‘liqlik mavjud;
- global shoklar (pandemiyalar, siyosiy qarorlar) turizm sohasiga keskin ta’sir etadi, biroq infratuzilma va 

marketing siyosatining kuchli bo‘lishi tiklanish jarayonini tezlashtiradi;
- hududlar kesimida differensial rivojlanish kuzatiladi, bu esa regionlararo muvozanatli turizm siyosatini 

ishlab chiqishni taqozo etadi;
- prognozlash natijalari turizm sohasining yaqin yillarda barqaror o‘sish tendensiyasini ko‘rsatmoqda, 

ammo tashqi risk omillarini inobatga olish zarur.

X U L O S A  V A  T A K L I F L A R
Olib borilgan tahlillar shuni ko‘rsatadiki, turizm sohasi zamonaviy global iqtisodiyotda eng tez rivojlanayotgan 

va yuqori iqtisodiy samaradorlik beruvchi tarmoqlardan biridir. Ekonometrik modellashtirish natijalari turizm 
oqimlarining barqaror o‘sish tendensiyasi, ular bilan YAIM, bandlik, investitsiyalar va infratuzilma rivojlanishi 
o‘rtasida yaqin o‘zaro bog‘liqlik mavjudligini tasdiqladi. Xususan, Samarqand viloyati misolida olib borilgan 
tahlillar 2016–2025-yillarda xorijiy turistlar oqimining izchil o‘sishini, 2020 yilda pandemiya ta’sirida keskin 
pasayishini va 2021-yildan boshlab tezkor tiklanishini aniq ko‘rsatdi. Bu holat turizmning tashqi iqtisodiy va 
siyosiy shoklarga sezgirligini, biroq infratuzilma va marketing siyosati mavjud bo‘lganda tiklanish salohiyati 
yuqori ekanini namoyon etdi.

Ekonometrik tahlillarda regressiya, kointegratsiya va sabab-oqibat testlari yordamida aniqlanganidek, 
turizm nafaqat iqtisodiy o‘sishning oqibati, balki uning asosiy drayverlaridan biri sifatida namoyon bo‘ladi. 
Turistik oqimlarni oshirish bo‘yicha siyosiy qarorlar (viza tartibining yengillashuvi, marketing strategiyalari, 
xalqaro hamkorlik dasturlari) iqtisodiyotga bevosita ijobiy ta’sir ko‘rsatadi. 

Shu asosda quyidagi takliflar ishlab chiqildi. Turizmni milliy iqtisodiyotning strategik sektori sifatida 
belgilab, uzoq muddatli rivojlanish dasturlarida ustuvor yo‘nalish sifatida kiritish zarur. Viza siyosatini yanada 
soddalashtirish va “ochiq eshiklar” tamoyiliga asoslangan xalqaro turizmni rag‘batlantirish zarur. Transport, 
mehmonxona, logistika va servis xizmatlarini xalqaro standartlarga mos ravishda modernizatsiya qilish, 

Samarqand, Buxoro, Xiva kabi yirik turistik markazlarni chekka hududlar bilan bog‘lovchi transport infratuzilmasini 
kuchaytirish orqali hududiy nomutanosibliklarni kamaytirish zarur. O‘zbekistonning turizm brendini xalqaro 
miqyosda faol targ‘ib qilish, raqamli marketing vositalaridan keng foydalanish kata foyda beradi. Samarqand 
viloyati va boshqa tarixiy markazlarning jahon miqyosidagi nufuzini oshirish maqsadida xalqaro ko‘rgazmalar, 
festivallar va madaniy tadbirlarni tizimli ravishda tashkil etish ham ijobiy ta’sirini ko‘rsatadi. Ekologik muvozanatni 
saqlash, turizmning atrof-muhitga ta’sirini kamaytirish va yashil infratuzilma loyihalarini rivojlantirish, mahalliy 
aholining turizm jarayonlariga faol jalb etilishini ta’minlash orqali ijtimoiy barqarorlikni kuchaytirish zarur.

Umuman olganda, turizmni ekonometrik modellashtirish asosida olingan natijalar mamlakatimizda ushbu 
sohani barqaror rivojlantirish, raqobatbardoshligini oshirish va global turizm bozorida o‘z o‘rnini mustahkamlash 
uchun ilmiy asoslangan qarorlar ishlab chiqish zarurligini ko‘rsatadi.

